RELACION

PËR

PROJEKTLIGJIN

“PËR DISA SHTESA DHE NDRYSHIME NË LIGJIN NR. 59/2014 “PËR KARRIERËN USHTARAKE NË FORCAT E ARMATOSURA TË REPUBLIKËS SË SHQIPËRISË”, TË NDRYSHUAR
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektligj ka për qëllim përmirësimin e ligjit nr. 59/2014 “Për karrierën ushtarake në Forcat e Armatosura të Republikës së Shqipërisë” të ndryshuar, duke plotësuar disa mangësi që janë evidentuar, ndër vite, gjatë zbatimit të tij.
Me zgjerimin e fushës së përgjegjësisë shtetërore të Ministrisë së Mbrojtjes nëpërmjet vendimit nr. 501, datë 13.9.2017, të Këshillit të Ministrave, “Për përcaktimin e fushës së përgjegjësisë shtetërore të Ministrisë së Mbrojtjes”, kanë lindur nevoja të reja për rritjen e performancës, rekrutimeve të reja dhe profilizimin e specializimin e mëtejshëm të ushtarakëve aktivë, si komponenti bazë i Forcave të Armatosura të Republikës së Shqipërisë.
Nëpërmjet projektligjit synohet rritja e meritokracisë, barazisë dhe efektivitetit në Forcat e Armatosura të Republikës së Shqipërisë, si disa nga shtyllat kryesore në të cilat mbështetet kjo forcë. Meritokracia, përparimi në gradë i atyre ushtarakëve të cilët performojnë më mirë dhe përforcimi i piramidës së gradave, duke garantuar një numër progresiv rritës, ndërkohë që zbritet në gradë, janë çelësi i funksionimit të një strukture të armatosur me një mision të rëndësishëm kushtetues, siç është sigurimi i pavarësisë së vendit, si dhe mbrojtja e tërësisë territoriale dhe rendit kushtetues.

Për vetë objektivin e rëndësishëm që kanë Forcat e Armatosura, rregullimi i veçantë, për sa i përket administrimit të jetës së përditshme, është i domosdoshëm. Pikërisht, ky projektligj do të garantojë përmirësimin e funksionimit të Forcave të Armatosura, duke përmirësuar aspekte të rëndësishme të karrierës ushtarake, siç janë: rekrutimi, koha e qëndrimit në secilën gradë, mosha maksimale të shërbimit për çdo gradë, specialitetet dhe arsimimi i detyrueshëm.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji është parashikuar në Programin e Përgjithshëm Analitik të Projektakteve që do të paraqiten për shqyrtim në Këshillin e Ministrave, për vitin 2020, për Ministrinë e Mbrojtjes. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Përparësia e këtij projektligji është përmirësimi i situatës, për sa i përket përparimit në karrierë dhe vlerësimit të drejtë të punës së secilit ushtarak që shërben në Forcave të Armatosura.

Ligji nr. 59/2014 “Për karrierën ushtarake në Forcat e Armatosura të Republikës së Shqipërisë” ka si objekt përcaktimin e normave dhe rregullave të hollësishme të rekrutimit, përparimit në karrierë dhe lirimin ose daljen në rezervë të ushtarakëve.
Problematikat kryesore, të cilat janë evidentuar nga zbatimi në praktikë i ligjit aktual, janë ulja e numrit të rekrutimeve, mungesa e një piramide të mirëfilltë, si pasojë e kufizimit të prurjeve të reja. Janë konstatuar gjithashtu lirime të panevojshme për mangësi në rregullimin e dispozitave të ligjit nr. 59/2014 “Për karrierën ushtarake në Forcat e Armatosura të Republikës së Shqipërisë”.
Pra, përgjithësisht që në zanafillën e tij, (përveç shfuqizimeve me vendimin nr. 64/2015 të Gjykatës Kushtetuese) ky ligj nuk ka pësuar ndryshime. Tanimë me problematikat e evidentuara gjendemi para faktit të nevojës së amendimit të ligjit për të adresuar këto problematika.

Këto ndryshime do të bëjnë të mundur përmirësimin e situatës aktuale, duke rregulluar balancat, rritur rekrutimet dhe duke rritur përgatitjen dhe aftësitë e personelit ushtarak të Republikës së Shqipërisë.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është në harmoni të plotë me rendin e brendshëm juridik dhe atë ndërkombëtar. 
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektligji nuk synon përafrimin me legjislacionin komunitar. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji përbëhet në tërësi nga 17 nene, nëpërmjet të cilave bëhen disa shtesa dhe ndryshime në ligjin nr. 59/2014 “Për karrierën ushtarake në Forcat e Armatosura të Republikës së Shqipërisë”.

Në nenin 1 parashikohen disa ndryshime dhe shtesa në nenin 9 të ligjit aktual. Disa nga ndryshimet janë bërë kryesisht për rregullimin e kohëzgjatjes së kontratës dhe rinovimin e saj, si dhe mostejkalimi i moshës maksimale, për secilën gradë, të përcaktuar nga pika 1, e nenit 14 dhe nga neni 14/1.
Në nenin 2 përcaktohen shtesat dhe ndryshimet që do të bëhen në nenin 12 të ligjit aktual. Synohet ndryshimi i llojit të gradës që do të marrin studentët ushtarakë. Për të bërë karrierën ushtarake sa më atraktive është menduar që studentët ushtarakë të marrin gradën “ushtar I” dhe jo atë të “student kadetit”, me qëllim që gjatë periudhës së studimeve të përfitojnë një pagë mujore.
Neni 3 përcakton se në nenin 13 të ligjit do të ndryshohet shkronja “ç”, duke e ulur kohën e qëndrimit në gradë për gradën “ushtar IV”, me qëllim shkurtimin e kohës për të marrë gradën e radhës. Gjithashtu, është shfuqizuar pika 2, sepse kufizonte kohën e shërbimit, duke përcaktuar dalje në lirim për ushtarakët që nuk merrnin gradën “tetar” dhe “toger” dhe që kishin 14 vjet shërbim. Kjo dispozitë mohonte të drejtën për pension të parakohshëm, sipas nenit 13, të ligjit nr. 10 142, datë 15.5.2009 “Për sigurimin shoqëror suplementar të ushtarakëve të Forcave të Armatosura, të punonjësve të Policisë së Shtetit, të Gardës së Republikës, të Shërbimit Informativ të Shtetit, të Policisë së Burgjeve, të Policisë së Mbrojtjes nga Zjarri dhe të Shpëtimit e të punonjësve të Shërbimit të Kontrollit të Brendshëm në Republikën e Shqipërisë”, i ndryshuar e cila për ushtarakët meshkuj përcakton kriterin e 15 viteve shërbim për të përfituar pensionin e parakohshëm.
Në nenin 4, ndryshon shkronjat “g” dhe “gj”, të nenit 14, duke ndryshuar kohën maksimale të qëndrimit në shërbimit aktiv për gradat “nëntoger/nënlejtënant” dhe “toger/lejtënant”, duke e shtuar me 3 vjet. Ky ndryshim është çmuar i arsyeshëm, sepse me rregullimet e deritanishme, në rast se një ushtarak e mbyllte karrierën me këtë gradë nuk përfitonte nga dispozitat për përfitimin e pensionit të parakohshëm, sipas ligjit 10 142, datë 15.5.2009 “Për sigurimin shoqëror suplementar të ushtarakëve të Forcave të Armatosura, të punonjësve të Policisë së Shtetit, të Gardës së Republikës, të Shërbimit Informativ të Shtetit, të Policisë së Burgjeve, të Policisë së Mbrojtjes nga Zjarri dhe të Shpëtimit e të punonjësve të Shërbimit të Kontrollit të Brendshëm në Republikën e Shqipërisë”, i ndryshuar, për shkak të mosplotësimit të kriterit të kohëzgjatjes së shërbimit të paktën 15 vjet.
Neni 5 i projektligjit shton 2 pika pas nenit 14, duke detajuar kohën maksimale të qëndrimit në gradë për ata ushtarakë që kanë një specialitet të veçantë. Në pikën e dytë paraqitet një risi tjetër, duke parashikuar një minimum moshe për të konkurruar për gradat e larta dhe gradën “gjeneral brigade/kundëradmiral”. Kjo shtesë është parashikuar me qëllim që drejtuesit e ardhshëm të Forcave të Armatosura të kenë kriter moshe dhe eksperiencë minimale të caktuar. 
Në nenin 6 të projektligjit është parashikuar një ndryshim i nenit 15 të ligjit aktual. Me qëllim rritjen e numrit të rekrutimeve dhe për të rritur aksesin e sa më shumë personave në Forcat e Armatosura është ulur edhe pragu i arsimit për t’u titulluar ushtar/detar aktiv nga parauniversitar në arsimin 9-vjeçar.
Neni 7 përcakton një ndryshim të nenit 16 të ligjit, duke shtuar fjalët minimalisht arsimin parauniversitar brenda ose jashtë vendit.
Neni 8 i projektligjit unifikon numrin maksimal të aplikimeve për marrjen e gradës së radhës. Në ligjin ekzistues për kalimin nga “toger” në “kapiten” dhe nga “nëntetar” në “tetar” mund të konkurrohet vetëm dy herë, ndërkohë që gjithë të tjerët aplikojnë 3 herë. Me këtë ndryshim aplikimi do të jetë 3 herë për të gjithë ushtarakët, për të bërë të realizuar bazarazinë në mundësi për secilën gradë (përjashtimisht, oficerët me grada madhore do të vijojnë të aplikojnë vetëm 1 herë).

Neni 9 i projektligjit rregullon arsimin dhe kualifikim për përparimin në gradë, duke ndryshuar nenin 20 të ligjit aktual në tërësinë e tij. Arsimi i detyrueshëm për marrjen e gradës së radhës për t’u përditësuar sipas nevojave të Forcave të Armatosura, të cilat po ndryshojnë me ritme të shtuara, është propozuar të mos përfshihen më në tekstin e një ligji, por në një dokument strategjik të arsimit të miratuar nga ministri i Mbrojtjes me propozim të shefit të Shtabit të Përgjithshëm të Forcave të Armatosura. Gjithashtu, ky rregullim vjen si pasojë e ngritjes të Akademisë së Forcave të Armatosura, si institucion kombëtar i arsimit të lartë në fushën ushtarake ngritur me vendimin nr. 156, datë 19.02.2020, të Këshillit të Ministrave, “Për dhënien e statusit të veçantë Akademisë së Forcave të Armatosura, si institucioni i vetëm publik i arsimit të lartë në fushën e mbrojtjes dhe të sigurisë kombëtare, si dhe organizimin e funksionimin e saj”. Ky i fundit do të ofrojë programe, të cilat do të jenë të nevojshme për përparimin në gradë të ushtarakëve dhe do të shprehet mbi ekuivalentimin e tyre me kurse të një natyre të ngjashme.
Neni 10 përcakton disa shtesa në nenin 21 të ligjit aktual. Përsëri ky nen merret me përparimin në gradë të ushtarakëve që shërbejnë në detyra organike në specialitete. Në ketë nen përcaktohet se kriteret për përparim në gradë, përveç atyre të zbatueshme për të gjithë ushtarakët, do të merren parasysh edhe nevojat organike të Ministrisë së Mbrojtjes. Gjithashtu, është hequr koncepti i specialiteteve nga teksti i ligjit dhe është menduar që të përcaktohen me një vendim të Këshillit të Ministrave.
Neni 11 i projektligjit rregullon përbërjen e Komisionit të Veçantë të Karrierës, duke mundësuar zëvendësimin e anëtarëve të komisionit me gradën “gjeneralmajor” me ato me gradën “gjeneral brigade”, në rastet kur nuk ka mjaftueshëm gjeneralmajor për të mundësuar kuorumin për të mundësuar vendimmarrjen e komisionit.

Neni 12 bën një ndryshim në fjalinë e dytë e nenit 24 të ligjit ekzistues, i cili rregullon pezullimin duke u adaptuar me ndryshimin e nenit 26 që parashikon lirimin. Pra, është një ndryshim i detyrueshëm për shkak të ndryshimeve të arsyeve përse një ushtarak mund të lirohet dhe pezullimi mos të mbarojë me rikthimin e tij në shërbimin aktiv. Gjithashtu, riformulohet shkronja “c”, e pikës 2, duke shtuar rastet “që dërgohet në trajnime/kualifikime afatgjata mbi 9 muaj, jashtë vendit” dhe duke përcaktuar qartë që pezullimi zgjat sa periudha e trajnimit/kualifikimit për të shmangur njëherë e mirë interpretime të ndryshme që i janë bërë dispozitës në të shkuarën.
Në nenin 13 kemi shfuqizimin e shkronjës “c”, të pikës 1, të nenit 25 të ligjit aktual. Ky rregullim ka ardhur si pasojë e shfuqizimit të pikës 2, të nenit 13. Duke qenë se shkronja “c”, e pikës 1, të nenit 25 referonte te kjo dispozitë, ajo duhet shfuqizuar.
Neni 14 i projektligjit adreson një problematikë shumë të theksuar mbi lirimin e ushtarakëve në rastin e një dënimi penal. Deri më tani rregullimi ishte që ushtarakët liroheshin në rast se dënoheshin me burgim me një vendim penal të formës së prerë. Ky rregullim ka sjellë një problematikë të vazhdueshme duke qenë se dënimet me burgim zëvendësoheshin me dënime alternative dhe ka përbërë shkak për lirimin e disa ushtarakëve, ndonëse ata nuk kanë vuajtur dënimin me burgim dhe quhen të padënuar, sepse kanë përmbushur detyrimin alternativ të caktuar nga gjykata. Rregullimi i ri do të parashikojë lirimin e ushtarakut, i cili vuan dënim me burgim me vendim gjyqësor të formës së prerë ose dënohet me vendim të formës së prerë për kryerjen e një krimi me dashje. Duke përfshirë elemente, si vuajtja e dënimit me burgim dhe dashjen si formë e fajit garantohet që do të lirohen vetëm ata ushtarakë të cilët kanë rrezikshmëri shoqërore dhe nuk janë të denjë për të gëzuar statusin e ushtarakut aktiv.
Neni 15 parashikohen rregullime për mospërputhjen gradë funksion. Koha e emërimit të ushtarakut në një funksion, i cili nuk përputhet me gradën që mban, është kufizuar në një vit. Përtej këtij afati do të duhet të merret pëlqimi i vetë ushtarakut.

Neni 16 zgjidh disa probleme të cilat kanë mbetur të patrajtuara nga ligjet e mëparshme, përveç çështjeve që zakonisht zgjidhin dispozitat kalimtare që janë kryesisht se si do të implementohet projektligji me hyrjen e tij në fuqi. Me anë të dispozitave kalimtare zgjidhen disa probleme të mbartura të Forcave të Armatosura, siç janë ushtarakët e liruar de facto, por pa pasur dokumentacionin e nevojshëm, urdhrin e lirimit. Kjo parregullsi ka ardhur si pasojë e reformës në Forcat e Armatosura dhe kohës së paqëndrueshmërisë institucionale gjatë periudhave të tranzicionit të sistemit politiko-ekonomik në Shqipëri. Zgjidhje e këtij problemi në këtë formë shmang procese gjyqësore në dëm të institucionit tonë, të cilat deri më tani kanë rezultuar të mbyllen në favor të palës paditëse. Në rast se për largimin nga shërbimi aktiv është ushtruar ndjekja penale, pika 1 e këtij neni aplikohet vetëm në rast se ushtaraku ka marrë pafajësinë me vendim gjykate të formës së prerë, është amnistuar ose në rast se ndjekja penale është parashkruar.
Gjithashtu, ky nen rregullon edhe procesin për “nëntetarët” dhe “nëntogerët” që kanë konkurruar 2 herë dhe nuk kanë marrë gradën e radhës, u lind e drejta të aplikojnë dhe një herë tjetër në rast se nuk kanë kaluar moshën maksimale të qëndrimit në shërbimi aktiv, sipas neneve 14 dhe 14/1 të këtij ligji.

Neni 17 parashikon nxjerrjen e aktit nënligjor nga Këshilli i Ministrave, në zbatim të pikës 2 të nenit 10 të këtij projektligji, brenda 6 muajsh nga miratimi i këtij ligji.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij ligji ngarkohet Ministria e Mbrojtjes.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektligj është hartuar nga Ministria e Mbrojtjes dhe Shtabi i Përgjithshëm i Forcave të Armatosura.

Projektligji do të dërgohet për mendim në Ministrinë e Drejtësisë.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk ka efekte financiare shtesë për buxhetin e Ministrisë së Mbrojtjes.

